
				הדף הזה עבר הגהה
בִּרְכֹת שָׁדַֽיִם וָרָֽחַם: [1]בִּרְכֹת אָבִֽיךָ גָּבְרוּ עַל־בִּרְכֹת הוֹרַי עַד־תַּאֲוַת גִּבְעֹת עוֹלָם תִּהְיֶֽיןָ לְרֹאשׁ יוֹסֵף וּלְקָדְקֹד נְזִיר אֶחָיו: [2]וַאֲהֵבְךָ וּבֵרַכְךָ וְהִרְבֶּֽךָ וּבֵרַךְ פְּרִי־בִטְנְךָ וּפְרִי־אַדְמָתֶֽךָ דְּגָנְךָ וְתִירֹשְׁךָ וְיִצְהָרֶֽךָ שְׁגַר אֲלָפֶֽיךָ וְעַשְׁתְּרֹת צֹאנֶֽךָ עַל הָאֲדָמָה אֲשֶׁר־נִשְׁבַּע לַאֲבֹתֶֽיךָ לָֽתֶת לָךְ: [3]בָּרוּךְ תִּהְיֶה מִכָּל־הָעַמִּים לֹא־יִהְיֶה בְךָ עָקָר וַעֲקָרָה וּבִבְהֶמְתֶּֽךָ: [4]וְהֵסִיר יְהֺוָה מִמְּךָ כָּל־חֹֽלִי וְכָל־מַדְוֵי מִצְרַֽיִם הָרָעִים אֲשֶׁר יָדַֽעְתָּ לֹא יְשִׂימָם בָּךְ וּנְתָנָם בְּכָל־שֹׂנְאֶֽיךָ:




[5]הַמַּלְאָךְ הַגֹּאֵל אֹתִי מִכָּל־רָע יְבָרֵךְ אֶת־הַנְּעָרִים וְיִקָּרֵא בָהֶם שְׁמִי וְשֵׁם אֲבֹתַי אַבְרָהָם וְיִצְחָק וְיִדְגּוּ לָרֹב בְּקֶֽרֶב הָאָֽרֶץ: [6]יְהֺוָה אֱלֹהֵיכֶם הִרְבָּה אֶתְכֶם וְהִנְּכֶם הַיּוֹם כְּכוֹכְבֵי הַשָּׁמַֽיִם לָרֹב: [7]יְהֺוָה אֱלֹהֵי אֲבוֹתֵכֶם יֹסֵף עֲלֵיכֶם כָּכֶם אֶֽלֶף פְּעָמִים וִיבָרֵךְ אֶתְכֶם כַּאֲשֶׁר דִּבֶּר לָכֶם:




[8]בָּרוּךְ אַתָּה בָּעִיר וּבָרוּךְ אַתָּה בַּשָּׂדֶה: [9]בָּרוּךְ טַנְאֲךָ וּמִשְׁאַרְתֶּֽךָ: [10]בָּרוּךְ פְּרִי־בִטְנְךָ וּפְרִי אַדְמָתְךָ וּפְרִי בְהֶמְתֶּֽךָ שְׁגַר אֲלָפֶֽיךָ וְעַשְׁתְּרוֹת צֹאנֶֽךָ: [11]בָּרוּךְ אַתָּה בְּבֹאֶֽךָ וּבָרוּךְ אַתָּה בְּצֵאתֶֽךָ: [12]יְצַו יְהֺוָה אִתְּךָ אֶת־הַבְּרָכָה בַּאֲסָמֶֽיךָ וּבְכֹל מִשְׁלַח יָדֶֽךָ וּבֵרַכְךָ בָּאָֽרֶץ אֲשֶׁר־יְהֺוָה אֱלֹהֶיךָ נֹתֵן לָךְ: [13]יִפְתַּח יְהֺוָה ׀ לְךָ אֶת־אוֹצָרוֹ הַטּוֹב אֶת־הַשָּׁמַֽיִם לָתֵת מְטַר־אַרְצְךָ בְּעִתּוֹ וּלְבָרֵךְ אֵת כָּל־מַעֲשֵׂה יָדֶֽךָ וְהִלְוִֽיתָ גּוֹיִם רַבִּים וְאַתָּה לֹא תִלְוֶה: [14]כִּי־יְהֺוָה אֱלֹהֶֽיךָ בֵּרַכְךָ כַּאֲשֶׁר דִּבֶּר־לָךְ

	^ (בראשית מט, כו)

	^ (דברים ז, יג)

	^ (דברים ז, יד)

	^ (דברים ז, טו)

	^ (בראשית מח, טז)

	^ (דברים א, י)

	^ (דברים א, יא)

	^ (דברים כח, ג)

	^ (דברים כח, ה)

	^ (דברים כח, ד)

	^ (דברים כח, ו)

	^ (דברים כח, ח)

	^ (דברים כח, יב)

	^ (דברים טו, ו)

